
 
Edrychwch ar ein cylchlythyr ni ar gyfer mis Medi sy'n llawn diweddariadau ac erthyglau o bob rhan o 
Gymru! Gobeithio y byddwch yn mwynhau ei ddarllen ac mae croeso i chi ei rannu gydag unrhyw un 
fydd â diddordeb yn eich barn chi - gallant hefyd ymuno â'n Rhwydwaith ni drwy gysylltu â Gareth 

Holland-Jones. 

Cylchlythyr Mis Medi 

 
Mis Medi Hapus - Rydyn ni yn WaREN yn gobeithio eich bod chi wedi mwynhau'r haf. Wrth iddi droi’n 
hydref, hoffem ddiolch i chi i gyd am eich gwaith caled yn mynd i'r afael â rhywogaethau ymledol yn eich 
ardal leol. 

Mae WaREN wedi bod yn brysur yn mynychu digwyddiadau; boed hynny gydag un o’r prosiectau mae’n eu 
cefnogi, er enghraifft, prosiect Prifysgol Coventry ‘Cofnodi effeithiau rhywogaethau ymledol drwy 
wyddoniaeth y dinesydd’ sy’n trefnu digwyddiadau ledled Cymru. Bu WaREN hefyd yn bresennol yn yr 
Eisteddfod Genedlaethol o’r 5ed tan y 12fed o Awst, gan dynnu sylw at faterion ac effeithiau rhywogaethau 
ymledol ynghyd ag atebion bioddiogelwch drwy ein helfa rhywogaethau ymledol a gêm eDNA. 

Rydym yn edrych ymlaen at gynnal hyfforddiant ap Mapiwr INNS yn ystod yr ychydig fisoedd nesaf. 
Cadwch lygad am unrhyw ddigwyddiadau sydd i ddod ar ein tudalen we ac yn eich mewnflwch. 

 

 

Cael gwared ar blanhigion Ffromlys Chwarennog i ddiogelu glannau afonydd Ynys Môn 

Mae Swyddogion Cyngor Ynys Môn, mewn partneriaeth â chontractwyr lleol a gwirfoddolwyr lleol, wedi 
bod yn gweithio i gael gwared ar y planhigyn hynod ymledol, y Ffromlys Chwarennog, o ddalgylchoedd 
afonydd Ynys Môn. 

Mae Ffromlys Chwarennog i'w weld yn aml wedi tyfu i hyd at ddau fetr o uchder ac yn arddangos blodau 
pinc amlwg. 

Diweddariad WaREN    

Ymdrech y Grwpiau Gweithredu Lleol a 

Mae'r planhigyn yn rhywogaeth estron ymledol, sy'n tyfu 
yn bennaf ar hyd glannau afonydd ac mewn coetir llaith. 
Mae’r planhigyn yn creu risg uchel i’r amgylchedd gan ei 
fod yn cystadlu â rhywogaethau brodorol o blanhigion – 
gan gymryd eu gofod, eu golau, eu maethynnau a'u 
pryfed peillio, ac yn atal tyfiant planhigion eraill. 

Hefyd mae'r Ffromlys Chwarennog yn cynyddu erydiad 
glannau afonydd a gall hynny arwain at ddifrod 
hirdymor i dir bwrw grawn ar gyfer rhywogaethau o 
bysgod, yn ogystal ag amharu ar ansawdd y dŵr yn yr 
afon. 

Mae Adran Cefn Gwlad ac Ardal o Harddwch Naturiol Eithriadol (AHNE) Cyngor Ynys Môn yn gwneud 
gwaith blynyddol i reoli’r gwaith ar draws nifer o safleoedd ar Ynys Môn. Gwneir y gwaith hwn drwy 

ddefnyddio cyllid sy'n cael ei ddarparu gan Gyfoeth 
Naturiol Cymru. 

Dywedodd Warden Cymunedol yr AHNE, Owen Davies, 
“Mae’r cydweithio yma wedi bod yn gyfle gwych i weithio 
ochr yn ochr â myfyrwyr Prifysgol Bangor ar ein rhaglen 
ni i reoli'r Ffromlys Chwarennog. Mae’n wych gweld pa 
mor frwd oedd yr holl fyfyrwyr am reoli a gwarchod ein 
hamgylchedd naturiol ni.” 

Ychwanegodd, “Fe fuon ni'n gweithio ochr yn ochr â 
Rebecca, myfyrwraig o Brifysgol Bangor, a oedd ar leoliad 
gyda ni drwy gydol mis Mehefin. Fe wnaeth hi helpu’n 
fawr gyda mapio'r Ffromlys gyda GIS drwy gofnodi 

cyfesurynnau’r Ffromlys a welwyd yn ystod ymweliadau safle, wedyn mewnbynnu’r 
rhain i GIS i gynhyrchu ffeiliau siâp o'r gorchudd o Ffromlys Chwarennog.” 

Gall pob planhigyn gynhyrchu rhwng 600 a 2,500 o hadau. Efallai ei fod yn edrych yn dlws ond mae'n 
sefydlu'n gyflym, gan ddisodli planhigion brodorol ac, o ganlyniad, effeithio'n andwyol ar fioamrywiaeth, 
sefydlogrwydd pridd ac ansawdd dŵr. 

 

Beth sy’n achosi clystyrau o eginblanhigion Ffromlys Chwarennog?  

Yn anffodus mae Ffromlys Chwarennog yn gyffredin ar Fferm Moelyci, Tregarth, Gwynedd, er gwaethaf 
sawl blwyddyn o ymdrechion i'w reoli. Nid yw’n anarferol dod o hyd i glystyrau tynn o eginblanhigion 
Ffromlys Chwarennog yn y glaswelltir a'r rhedyn (ffigurau 1 a 2) ac mae’r clystyrau hyn yn arbennig o 
niferus yn 2023. 

Fy nyfaliad cyntaf i er mwyn ceisio esboniad oedd bod y rhain yn cyfateb i bantri lle roedd mamaliaid 
bach, llygod pengrwn mae'n debyg, wedi storio hadau yn yr hydref ac am ryw reswm heb eu bwyta nhw 
yn ystod y gaeaf. Fodd bynnag, ar ôl cloddio tri o'r clystyrau, doedd dim arwydd o dwll o dan yr un 
ohonyn nhw.  

Posibilrwydd arall yw eu bod nhw'n deillio o godennau hadau aeddfed ond heb ffrwydro sydd wedi glanio 
yn y tyweirch. Ond mae codennau hadau yn cynnwys hyd at 16 o hadau (Beerling a Perrins, 1993), tra bo'r 

clystyrau fel arfer yn cynnwys 30 i 60 o eginblanhigion ac roedd y clwstwr mwyaf wnes i ei gyfrif yn 
cynnwys 191 o eginblanhigion (ffig.3). 

Rydw i'n credu mai storfeydd bwyd heb eu bwyta a gasglwyd gan famal neu aderyn bach yw'r esboniad 
mwyaf tebygol o hyd. All unrhyw un roi mwy o fanylion, os gwelwch yn dda? Awgrymodd Beerling a 
Perrins bod llygod y coed yn mynd ati i ddosbarthu hadau Ffromlys Chwarennog hyd at 10 metr oddi 
wrth y rhiant-blanhigyn. 

O ran rheoli'r planhigyn, mae'r clystyrau o eginblanhigion yn eithaf hawdd eu trin. Mae'n llawer 
cyflymach tynnu dwsinau o eginblanhigion allan gydag un llaw na thynnu'r un nifer o blanhigion 
Ffromlys Chwarennog un ar y tro. 

Beerling, D.J., a Perrins, J.M. 1993. Impatiens glandulifera Royle (Impatiens roylei Walp.). Biological Flora 
of the British Isles 177. Journal of Ecology, 81: 367-382. 

Prosiect NERC – ‘Cofnodi effeithiau rhywogaethau ymledol drwy wyddoniaeth y dinesydd’ 

Mae WaREN wedi bod yn cefnogi Prifysgol Coventry drwy hwyluso digwyddiadau ar gyfer y prosiect 
yma sy’n cael ei gyllido gan Gyngor Ymchwil yr Amgylchedd Naturiol. Ar y 10fed o Awst, roedd yr ail 
weithdy wedi cael ei gynnal yn Llaneuddogwy, Dyffryn Gwy, De Cymru.   

 

 

 

 

 

Mae eich ymroddiad a'ch ymrwymiad chi i helpu'r prosiect hwn wedi bod yn werthfawr wrth geisio 
sicrhau gwell dealltwriaeth o effeithiau rhywogaethau ymledol. 

Yn dilyn galw poblogaidd, mae’r Ffromlys Chwarennog (Impatiens glandulifera) wedi'i ychwanegu at y 
rhestr o rywogaethau targed. Dyma'r rhestr o rywogaethau y mae'r prosiect yn edrych ar arolygon 
llystyfiant ar eu cyfer: 

• Rhododendron (Rhododendron ponticum) 
• Llawrgeiriosen (Prunus lauracerasus) 
• Marddanhadlen Felen Frith (Lamiastrum galeobdolon ssp. argentatum)  
• Alan pêr (Petasites pyrenaicus) 
• Rhosyn Japan (Rosa rugosa) 
• Bachgen llwm (Leycesteria Formosa) 

Hyd yma (ym mis Awst) mae 29 o arolygon llystyfiant wedi'u cynnal ledled Cymru. Os oes gennych chi 
ddiddordeb mewn helpu i gyfrannu at arolygon o rywogaethau targed y prosiect, dilynwch y ddolen 
gofrestru. 

 

 

Rhaglen cefnogi gwyddoniaeth y dinesydd Dŵr Cymru  

Mae Dŵr Cymru wedi lansio rhaglen cefnogi gwyddoniaeth y dinesydd yn ddiweddar. Gall grwpiau a 
sefydliadau gwyddoniaeth y dinesydd wneud cais i DCWW am hyd at £10,000 y prosiect mewn cyfnod o 12 
mis. Mae’r rhaglen yn weithredol tan 31 Mawrth 2025. 

Mae manylion ar gael ar wefan DCWW yma. 

 

 

Cynllunio bioddiogelwch i atal rhywogaethau ymledol mewn chwech                                                                            
o Ardaloedd Morol Gwarchodedig yng Nghymru   

Fel rhan o’r prosiect Cynllunio Bioddiogelwch Rhywogaethau Estron Ymledol, bydd Cyfoeth Naturiol 
Cymru (CNC) yn cynnal ymchwil a fydd yn cael ei ddefnyddio i greu cynlluniau bioddiogelwch a fydd yn 
cael eu rhoi ar waith yn Chwech o Ardaloedd Morol Gwarchodedig Cymru: 

• ACA Aber Afon Dyfrdwy, 
• ACA Afon Menai a Bae Colwyn, 
• ACA Bae Ceredigion, 
• ACA Forol Sir Benfro, 
• ACA Bae ac Aberoedd Caerfyrddin, 
• Ac ACA Aber Afon Hafren. 

Bydd y prosiect yn gweithio ar y gwaith sydd wedi’i wneud eisoes ar gyfer cynllunio bioddiogelwch yn ACA 
Pen Llŷn a’r Sarnau ac yn gweithio gyda rhanddeiliaid allweddol i gymryd camau ymarferol i leihau’r risg 
o gyflwyno a lledaenu rhywogaethau ymledol. 

Am fwy o wybodaeth, edrychwch ar wefan CNC yma. 

 
Oes rhywogaeth ymledol yn eich gardd chi?   

Yn ystod wythnos y gacynen feirch Asiaidd 2023, a’r cynnydd yn y niferoedd sydd wedi’u gweld, a’u nythod, 
ar draws De Lloegr (37 o nythod ar 30 safle ar 07/07/23) creodd WaREN flog ar sut i adnabod gwenyn meirch, 
cacwn meirch, gwenyn y coed neu bryfed hofran o gymharu â’r gelyn newydd, y gacynen feirch Asiaidd. 

Mae codi ymwybyddiaeth o'r gacynen feirch Asiaidd yn hanfodol er mwyn ei hatal rhag sefydlu yn y DU. 
Maent yn fygythiad i’n bioamrywiaeth frodorol. Y bygythiad yw eu bod yn newid eu deiet i gig yn ystod yr 
haf ac yn bwydo ar bryfed peillio a phryfed eraill ond hefyd yn ysglyfaethu’n drwm ar wenyn mêl, gan 
arwain at effaith economaidd. 

Cyllid posib  

Yn y Newyddion    

Os ydych chi eisiau cael y newyddion diweddaraf am ei gweld, mae gan yr Uned Wenyn Genedlaethol flog 
cyson yma. 

 

Adroddiad Asesu Thematig ar Rywogaethau Estron Ymledol a'u rheoli 

Ym mis Medi, rhyddhaodd IBPES (Platfform Polisi Gwyddoniaeth Rynglywodraethol ar Fioamrywiaeth a 
Gwasanaethau Ecosystem) Adroddiad Asesu Thematig ar Rywogaethau Estron Ymledol (sy’n cael eu galw 
yn INNS) a'u rheoli. Asesodd yr adroddiad statws a thueddiadau presennol INNS, eu heffeithiau, yr hyn 
sy’n eu sbarduno, eu rheolaeth ac opsiynau ar gyfer polisi i ymdrin â'r heriau maent yn eu hachosi. Mae'r 
asesiad yn ystyried systemau gwybodaeth a gwerthoedd amrywiol gan gynnwys gwybodaeth leol a 
brodorol. 

I gael crynodeb o gwmpas, graddfa ac arwyddocâd yr asesiad, edrychwch ar y ‘prif bwyntiau’. Am fwy o 
wybodaeth, darllenwch y ddogfen gwmpasu lawn. 

 

 
 

 

Mwy o wybodaeth am WaREN  

